
Aita eta ama gazteek garai bateko gurasoen jarrera berak dituzte 

Guraso gazteen kezkak eta ezintasunak azaldu ditu Elena Rodriguez psikologoak Bilbon 


iñigo bilbao - BILBO 

Gaur egun ume txikiak dituzten gurasoek garai bateko aiten eta amen jarrera berak errepikatzen dituzte etxean. Seme-alaben heziketaz arduratuta egon arren, etsipenak jota daudela aitortu dute. «Umeak hezteko gai izango ote diren ere argi ez daukate». Ondorio hori atera du Elena Rodriguez soziologoak Espainiako familien inguruko azterketa bat egin duenean. Rodriguezek Gaztela-Mantxa Osasun Sailean (Espainia) egiten du lan eta azterketa hori Espainiako Droga menpekotasunaren Kontrako Laguntza Fundazioarentzat (FAS) egin zuen iaz. 

Familiari buruzko azterketaren emaitzak Bilbon aurkeztu ditu, Udalak antolatu duen Droga Menpekotasunen inguruko VIII. Topaketetan. Familia hezkuntza ereduen aldaketak eta drogen kontsumo ohitura berriak hartu dituzte aztergai. Hezkuntza ereduen eta droga kontsumoaren artean loturarik ba ote dagoen aztertu nahi dute.Rodriguezek Espainian egin zuen azterketa, baina gaia eta gizarte ezaugarriak kontuan hartuta, hor jasotako emaitzak Euskal Herrirako ere balio dutela azaldu du soziologoak.

 Izan ere, sei urte arteko umeak dituzten gurasoek esan diotenez, gaindituta daude: «Ez dira gai gizartearekin lehiatu eta seme-alabak euren balioetan hezteko; beren burua mugatuta ikusten dute, gizartearen baldintzak zorrotzegiak direlako; eta ezinezkoa egiten zaie umeek etxetik kanpo ikasten dutena baldintzatzea».Inkesta 2004.eko azken sei hilabeteetan egin zuten. Galdeketari erantzun zioten guraso gazteek ziotenez, umeak maitasun giroan haz daitezela nahi dute, gurasoekiko harreman estuan. Era berean, baina, mugak ezartzearen premia ikusten dute, eta beharrezkotzat jotzen dituzte diziplina eta agintea bezalakoak.«Aita eta ama gazteei iruditzen zaie umeak sortze arazorekin jaiotzen direla eta ondorioz, berez direla guztiak apetatsuak, berekoiak eta kontsumistak».Ezintasuna onartu arren, gurasook ez dute dudan ipintzen ez seme-alabekiko maitasuna, ez euren asmo onak. Ondorioz, errua eta erantzukizunak hirugarren bati egoztea izaten da, Rodriguezek egiaztatu bezala, guraso gazteen joerarik ohikoena: «Errua gizartearena da orokorrean, eta erantzukizuna askotan eskolako hezitzaileena».

Gurasoek eurek aitortu diote soziologoari arduratuta daudela, gizartean nagusi diren hainbat joera atsegin ez dituzten arren kontsumoa eta lehiakortasuna, besteak beste, ez dituztelako euren seme-alabak jokoz kanpo utzi nahi.Zentzu horretan, Rodriguezek ohartarazi du gurasook kontraesanez bizi dutela euren aitatasuna edo amatasuna: «Umeei ordu gehiago eskaini nahi dizkiete, baina kexu dira eurentzako astirik ez dutelako izaten; giza harremanetan hazi daitezela nahi dute, baina gustura daude haurrak puntako teknologietan buru-belarri sartzen badira; eta lagunekin ibiltzea nahi dute, baina beldur handia diote kaleari». 

Eurek izan ez zuten guztia 

Ez dira horiek gaur egungo gurasoei atzemandako kontraesan bakarrak. Izan ere, umeak etxean nahi dituzte, baina eskolatik kanpo antolatzen diren ekitaldi guztietara bidaltzen dituzte; edo kexu dira apetatsuak direlako, nahiz eta eurek izan ez zuten guztia izan dezatela nahi duten. 

«Gaur egungo gurasoek euren seme-alabak autonomoak eta nortasun handikoak izatea nahi izaten dute, baina ez dute onartzen normaltzat dituzten umeengandik bereizten badira».Horren guztiorren aurrean, garai bateko pentsamolde itxiak indarra hartzen ari direla ohartarazi du Rodriguezek: «Gizon batzuek, euren aitak gogoan, ez dutela denborarik esaten dute, eta kexu dira etxean beharko luketen amak ez daudelako».Errudunak, dena den, etxetik kanpo daude gurasoen esanetan: «'Guk ahal dugun guztia egin arren honek ez badu funtzionatzen eskolako irakasleek huts egin dutelako izan behar du', esaten dute».

 Hirugarren bati dagokio beti erantzukizuna: «'Guk emandako heziketak ez du ezertarako balio', diote, 'etxean ikasitakoa kaleak zapuzten badie'».Rodriguezek berak onartu du beharbada gordinegiak izan daitezkeela azterketaren zenbait emaitza. Hala ere, horrek guztiak ez duela familiaren baliotasuna zalantzan jartzen. «Ereduak balio duen arren, ezin dugu ezkutatu guraso askok daukaten huts egin izanaren sentipena». 

